
I. Кереш.

    Гамил Афзал поэзиясе һәм аның әсәрләрендә тел-стиль үзенчәлекләре.

    II. Гамил Афзал иҗатында сатирик-юмористик тел-стиль чаралары:

      а) сүз уйнату;

      б) сатирик эпитетлар;

      в) икеләтә мәгънә;

      г) сатирик чагыштырулар;

      д)метафоралар;

      е) алынма сүзләрнең сатирик максатларда кулланылуы;

      ж) пародия;

       з) оксюморон

    III. Йомгаклау. Шагыйрьнең лирикасы.
                                                        Кереш.

    Гамил Афзал иҗатында юмористик һәм сатирик шигырьләр зур урын таба. Ул – лирик та. Сатирасының үткенлеген, кыюлыгын “Әсмабикә җаным, ахирәт”, “Тәвәккәл әби” һ.б. әсәрләрендә күрергә була. Тормышта һәм көнкүрештә даими очраган эчүчелек, дәүләтне алдау, күз буяу, ришвәтчелек кебек барыбызның да җанын борчыган кимчелекләргә карата чыгарган карарлары уңае белән шагыйрь язган сатирик әсәрләр күпләрдә аерым бер кызыксыну уята. Бу темага башкалар да кагылган. Кагылган, әмма онытылган, яки исенә төшкәндә бер, ара-тирә язып куйган. 
     Гамил Афзал иҗатында бу бәя эзлекле.  Кайбер шигырьләргә генә күз салыйк. “Тотып җибәр апаем” шигырендә тәрәзә төбе саен өмет итеп йөрүче бригадир Ахунны күрәбез. Кайсыбызның теленә кермәгән “Өф-өф итеп”? Яки “Мыек борам”- читтән карап торучы “батырлар”. “Кызыл балчык” промартелендә, “Әйдә, ярар” колхозында, “Уйлап табучы куян”. Боларның исемнәреннән үк безгә таныш тойгылар уяна.

       Шагыйрь өчен бу темалар бер вакытта да вакытлы түгел. Тукта, катырак әйтмәдемме, дип, тиз-тиз генә артына карап, язганнарын шомартырга да тотынмаган ул. Үзе әйтмешли, хакыйкатьне “ярып салган” әсәрләр озын гомерле, шулар яши.
       Бу шагыйрьнең поэзиягә юлы гыйбрәтле. Аңа ничектер университет бетерегә дә туры килмәгән. Станоктан авылга, тагын нефтьчеләр арасына... Бердәнбер максаты – халыктан алган шигъри таланты белән шул халыкка хезмәт итү.

         Г.Афзал - кырык елдан артык ныклы иҗат эшендә кайнаган, күп хезмәт күрсәткән талант иясе, утыздан артык китап чыгарган кеше, Тукай бүләге лауреаты. Соңгы берничә буын татар укучысы яшәештә Гамил Афзал дигән зур шагыйрьне тоеп гомер итте, аның иҗаты белән рухи баеп, күңелен дөресләп яшәде.
      Гамил Афзал иҗатында сатирик-юмористик тел -стиль чаралары

    Гамил Афзал иҗтимагый тормыш кимчелекләрен фаш итү, буржуаз сыйныф вәкилләреннән көлү өчен еш кына сатирик тел чараларына мөрәҗәгать итә. Бу алымнар әсәрнең идея эчтәлеге белән органик рәвештә берегеп киләләр, әйтергә теләгән фикерне укучы аңына җиткерүдә зур роль уйный.

    Гамил Афзал сатира тудыруда күчерелмә мәгънәдәге сүзләрдән аеруча киң файдалана. Сатирик эффект бер предметны яки күренешне икенчесе белән охшашландыру нигезедә барлыкка килә.  Охшату күпвакыт күчерелмә мәгънәдәге сүзләр белән бирелә.
     Сүз уйнатуга мисал итеп “Тәкый гаҗәп дыңнары” шигыреннән бер өзек китерәм:

Объектлар шаулап торды, гөрләп торды.

                                Бригадалар план куды, план куды.

                                Менә беркөн җибәрелгән план тулды –

                                Главканың тагын бик шәп планы бар.

                                Югарыдан сөенечле хәбәр килде:

“Җиңү белән тәбриклибез, дуслар сезне!

                               Өләшегез премия фәлән меңне!...”

Моннан артык тәкый гаҗәп дыңнары бар.


Бу өзектән Главканың (русча “главный”дан) сүзе “сүз уйнатуга мисал. “Каравылчы картның исендә” шигырендә:
             Ләчәнникләр тора бер читтә.

             Мулла вәгазь сөйли мәчеттә:

             -Арысланнар, боерык алладан...

              Динебез өчен һәркем каһарман...


...Җитәр-җитмәс бирге басуга,

                         Саилче карт килә каршыга.

                         Агайларның күзен кан басты:

· Кәмүнисләр кайда, албасты?...

...Чабаталы әтрәт туктады.

-Сабыр ит, ләчәнник, туктале,

Киңәш-табыш итмәс бар исәп, 

Ничек булыр, кайтып чәй эчсәк?

     Бу өзектә “ләчинникләр”, “кәмүнисләр” сүзе “сүз уйнату” буларак кулланылган.

     Гамил Афзал әсәрләрендә метафорик эпитетлар бик күп: җитен сакал, көмеш чәч, таш күңел, канлы яшь, кара күңел һ.б. Эпитетларның бер төре – турыдан-туры сатирик һәм ироник тел чарасы булып китә:
         Кадыйр абзый кладовойда, әйтсәк ярый,

         Капчык саный, капчык ямый, капчык карый.

         Усал телләр аның кулын кыек, диләр, 

         Булса булыр, сөйли белсен гайбәтчеләр!

     Икеләтә мәгънәне дә күрергә мөмкин. “Тәнкыйть сөйләүче күркә” шигырендә:

        Кошлар абзарында Ата күркә

        Эш турында ялгыш фикер йөртә:

        Кабинетта утырып кич һәм иртә,

        Телефоннан сөйләп гомере үтә.

       “Мин җитәкче, үзем беләм”, диеп,

       Кабарып йөри түшен киереп, 

       Тәрәзәдән карый, чәчен тарый, 

       Абзар ремонтлауга салкын карый.

        Секретаре Ана үрдәкбикә
        Белән

                  Көн дә театрга китә,

        Премия яза, кемгә дисәң,

        Секретарьга, матур күзләр өчен.

     Бу өзектә Күркә, Ана үрдәкбикә рольләрендә дә кеше тора. Ул Крылов мәсәлләрендәге кебек, үзе әйтергә теләгәннәрен кошлар, хайваннар авызыннан сөйләтә. Оста талант иясе булганлыктан шигырьләре дә бик матур.
      Гамил Афзалда күчерелмә мәгънә нигезендә төзелгән, ике генә компоненттан торган чагыштырулар да очрый. “Уйлап табучы куян” мәсәле моңа ачык мисал.

      Зирәк куян бер җайланма уйлап тапты, 

      Кәгазь тотып начальникка торып чапты.
     -Менә кара, баш инженер Төлке иптәш

      Уңай була, алай иткәч, болай иткәч.
      Зирәк Куян саубуллашып чыгып киткәч,

      Киңәшләштеләр Төлке иптәш, Бүре иптәш:

      Бу тәкъдимне файдалансак, һәрбер айда

      Завод алыр җырлый-җырлый миллион файда!

      Пөхтә итеп шул сызымны сыздырдылар,

      Икәүләшеп, елмаешып кул куйдылар;

      Соавторлар бүләк алды, дача салды,

      Куянга бер бакыр акча тоттырдылар.
     Шагыйрь иҗатында метафораларны да байтак очратырга мөмкин. Ши-гырьләрендә төрле хайван, кошлар ярдәмендә кешеләрне күздә тотып яза.

     Аның шулай ук Г.Тукай шигырьләренә якыннары да бар. Тикмәнгә генә шагыйрь үзенең остазы итеп карамый. Г.Афзалның “Аракыга каршы” шигырен (Г.Тукай белән киңәшеп утырганннан соң) 1956 нчы елда яза.

       Йа тәгалә, җир йөзеннән ал бу аракыңны, ал, -

       Безне юлдан яздыручы шайтан –

                                                         сабакыңны ал!

          Ул явызны күп чөмергәч, безнең акча аз кала.

          Баш авырткач, ошбу бәндә әрле-бирле чайкала...

          Аракы юктан гына җирдә халыклар үлми ич,

          Пусть, мәләкләренең берлән кунак чакыр да үзең эч!
      Шагыйрь алынма сүзләрне дә оста файдалана.
      Борынгы татар теле формалары, классик төрки язма тел традициясе күп очракларда Гамил Афзал өчен сатира тудыруда зур хәзинә булып тора. Бу - әсәрнең идея эчтәлеге, композициясе белән дә бәйле.

      Теге яки бу шәхестән яки җәмгыятьтәге тәртипләрдән көлү өчен, Г.Афзал татар теленең сүзлек хәзинәсенә кереп урнашкан, киң кулланылышта йөргән алынма сүзләрдән дә, шулай ук татар теленең әдәби нормалары булып кабул ителмәгән сүзләрдән, атамалардан да сатирик максатларда файдалана.

        Рус сүзләре дә шул комик эчтәлекне ачуда зур роль уйный. “Тәмәкене ташлаганда” шигыреннән өзек:
       Тәмәкене зарарлы, ди, врач,

        Ә ник тарта үзе, алай булгач?

        Алдаша, конечно, но шулай да,

        Ташларга уйладым мин бу айда.

        Йөрәк түзде шулай кичкә кадәр,

        Түзгән өчен наград сорый, каһәр.

        Вәгъдә булгач, димен, йөрәк, тукта, -

        Бер төрәбез, әйдә, хатын юкта.

   “Мәрттән кайткач” шигырендә дә рус сүзләре җитәрлек.

        Абзыкайлар кулын гына селти,

        Алар белә нәрсә кирәген.

        -К черту, ди, андый сәнти-фенти,

        Газлы су бир әле, чибәрем!

    Гамил Афзал сатирик максатларда аерым рус сүзләрен генә түгел, хәтта җөмләләрен дә куллана.
     Пародия әдәбиятта  һәм тел гыйлемендә дә кулланыла. Нигездә пародияне эчтәлек белән форманың туры килмәве дип тә карыйлар. Пародия моңа кадәр барлыкка килгән бер үрнәккә нигезләнеп языла. “Аракыга каршы” шигыре моңа мисал булып тора.

      Гамил Афзал  исемен ишеткәч тә күз алдына җор телле, үткен фикерле, көчле һәм көр рухлы кеше килеп баса. Халык аны чәнечкеле шигыреннән, җор сүзеннән яхшы белә. Чөнки дистәләгән еллар буенча Гамил Афзал шигырьләреннән башка эстрада сәхнәсендә пәрдә ачылмый. Профессиональ артистлар да, үзешчәннәр дә кинәнә аның иҗаты белән. “Тәвәккәл әби”, “Әсмабикә җаным, ахирәт”, “Өф-өф итеп” һ.б. әсәрләре күп еллардан бирле телдән төшми, һаман тәкатьсез көлдерә.
                        Йомгаклау

     Җыеп әйткәндә Г.Афзал стиле сатира чараларына бик бай булуы белән аерылып тора. Ул сүз уйнату алымнарын, бер-берсенә капма каршы куелган сөйләм берәмлекләрен, төрле стиль  үзенчәлекләрен сәнгатьчә сурәтләү чараларының күп төрен кулланып, үзенең дошманнарын рәхимсез рәвештә фаш итә. Ул моңа татар теленең киң мөмкинлекләреннән оста файдалану һәм аларны үз стиленә яраклаштырып бирү нәтиҗәсендә ирешә.
    Аның әсәрләрендә бер үк сүзнең төрле мәгънәләрен капма-каршы нигезләп язу алымы күп очрый. Язучы моны сатирик чара итеп тә файдалана.  Аның сатирик шигырьләрендә күчерелмә мәгънәдәге сүзләр әйтеләчәк фикерне халык алдына тулырак һәм ачыграк итеп җиткерүдә зур эш башкаралар.
     Мәкальләр һәм әйтемнәр дә телнең образлылыгын көчәйтә, сатирик фаш итү чарасы булып тора. Аерым шәхесләрне тәнкыйть итү максатыннан чыгып, мәкаль әйтемнәр контекст белән бик тыгыз керешеп килә һәм сөйләмнең агышына яраклаштырылып бирелә.

       Г.Афзалның күп кенә әсәрләре сатира белән язылган. Аның төрле күләмдәге шигырьләре бар. Кайберләре 3-4 куплетлы, шулай ук 2-3 битлесе, 5-6 лысы һәм аннан да зуррак күләмдәгеләре дә очрый. Шагыйрь үзе дә көлү көченең нинди зур көчкә ия булуына карата “Көлү көче” дигән шигырен яза.

        Яндырырдай, көйдерердәй көлү көче –

        Безнең кулда иң дәһшәтле корал төсле;
        Бернидән дә курыкмаган таш күңелләр

         Хур булудан куркып кала куян төсле.

         Бу дөньяда, дускайларым, халык өстен,

          Кыргыйлыкның калдыклары үлеп бетсен.

         Явызлыкны, яманлыкны күрү белән,

         Яндырыйк без, көйдерик без көлү белән!

      Әйе, күңелендә булган бөтен борчуны, сагышны, дөньядагы тигезлекне ул үзенең шигырьләрендә ачып бирә. Шуңа да аны халык ярата, үз итә, шигырьләрен яттан белә. Шагыйрьнең иҗаты белән якыннан танышканнан соң, аңа булган ихтирам хисе тагы да арта. Аның талантына сокланасың. Мәктәтәге кичәләрдә укучылар Г.Афзал шигырьләрен яратып сөйлиләр, җырларын яратып җырлыйлар. “Илаһи комедия”ләрен яратып сәхнәләштерәләр. Яхшы шигырьләр, хикәяләр күп алар. Ә шулай да Г.Афзал шигырьләре аерым бер тармак булып тора. Чөнки ул дөньяны таный, күрә белүче шагыйрь. Ул халык шагыйре. Аның өчен һәрвакыт халык тормышы юлдаш. Киләчәк буын Г.Афзал шигырьләрен яратып укыр. Аның иҗаты мәңге яшәр.

